
Sang bataon pa ako, nag- alagad ako sa Simbahan 
bilang manuglaygay sa isa ka maalam nga district 
president. Wala untat ang iya pagtinguha nga  

tudloan ako. Madumduman ko ang laygay nga ginha-
tag niya sa akon sadto: “Kon may makilala ka nga tawo, 
kabiga nga may seryoso sia nga problema, kag laban  
gid sa tunga nga mangin husto ka.” Naghunahuna ako 
sadto nga kanegatibo lang gid sang iya panulok sa 
kabuhi. Karon, masobra 50 katuig ang nagligad, makita 
ko kon ano kahusto sang iya paghangop sa kalibutan 
kag sa kabuhi.

Tanan kita may mga pagtilaw nga atubangon—kon 
kaisa, sobra kabudlay nga mga pagtilaw. Nakahibalo kita 
nga ang Ginuo nagatugot nga maagyan naton ang mga 
pagtilaw agud nga mas mapaayo kag mahimpit kita sa 
katuyuan nga makaupod Niya kita sa wala’y katubtuban.

Ang Ginuo nagtudlo sa Propetang si Joseph Smith sa 
Liberty Jail nga ang premyo sa pagbatas sing maayo sang 
iya mga pagtilaw magabulig sa iya nga mangin takos sa 
kabuhi nga wala’y katapusan:

“Anak ko, ang paghidaet mangin yara sa imong kalag; 
ang imong kabudlayan kag imong mga kasakit mangin sa 
malip- ot lamang nga tion;

“Kag dayon, kon batason mo ini sing maayo, ang Dios 
magapakahimaya sa imo; magamadinalag- on ka sa tanan 
mo nga mga kaaway” (D&C 121:7–8).

Madamo kaayo nga mga butang ang nagahampak sa 
aton sa kabug- osan sang kabuhi nga dawsa mabudlay ang 
magbatas sing maayo. Mahimo nga daw amo sina sa isa 
ka pamilya nga nagasalig sa patubas kon wala sang ulan. 
Ayhan nagapamangkot sila, “Asta san- o kami makapada-
yon?” Mahimo nga daw amo sina sa isa ka lamharon nga 
ginahangkat sa iya pagpakigbato sa nagataas nga baha 
sang kahigko kag tentasyon. Mahimo nga amo sina sa 
isa ka bataon nga lalaki nga nagahimulat sa pag- angkon 
sang edukasyon ukon paghanas nga iya kinahanglanon 
para sa isa ka obra nga makasuporta sang isa ka asawa 
kag pamilya. Mahimo nga amo sina sa isa ka tawo nga 
indi makakita sang obra ukon kapila na madulaan sang 
obra pagkatapos nga nagsira ang mga ulobrahan. Mahimo 
nga amo sina sa sinang nagapangatubang sang amat- amat 
nga pagkadula sang ikaayong lawas kag kapagsik, nga 
mahimo mag- abot sing temprano pa ukon ulihi na sa ila 
kabuhi ukon sa ila mga pinalangga.

Pero ang isa ka mapinalanggaon nga Dios wala nagpa-
hamtang sang amo nga mga pagtilaw sa aton agud lang 
makita kon mabatas naton ang mga kabudlayan kundi 
agud makita kon mabatas naton ang mga ini sing maayo 
kag gani mangin mas mapaayo.

Ang Unang Pangulohan nagpanudlo kay Elder Parley P.  
Pratt (1807–57) sang bag- o pa lang sia natawag nga miyem-
bro sang Korum sang Napulo‘g Duha ka mga Apostoles: 

“Nagpasakop ka sa kawsa nga nagakinahanglan sang imo 
bug- os nga igtalupangod; . . . mangin isa ka baslay nga 
mahining. . . . Kinahanglan mo magbatas sang madamo 
nga kabudlayan, madamo nga paghimud- os, kag madamo 
nga mga kawad- on agud mas mapaayo sing himpit. Ang 
imo Langitnon nga Amay nagapangayo sini; ang talamnan 
Iya; ang buluhaton Iya; kag Iya ka nga . . . lipayon . . . 
kag paisugon.” 1

Sa libro sang Mga Hebreo, si Pablo nagahambal parte 
sa bunga sang pagbatas sing maayo: “Ang tanan nga 
pagdisiplina sa malip- ot nga tion daw masakit sa baylo 
nga makalipay; sa ulihi nagapatubas ini sing madaiton 
nga bunga sang pagkamatarung sa mga nahanas sa sini” 
(Mga Hebreo 12:11).

Ang aton mga pagtilaw kag aton mga kabudlayan 
nagahatag sa aton sang oportunidad nga magtuon kag 
magtubo, kag mahimo nila gani mabag- o ang aton mismo 
kinaugali. Kon magdangop kita sa Manluluwas sa aton 
kalisdanan, ang aton mga kalag matinloan samtang kita 
nagabatas.

Gani, ang una nga butang nga dumdumon amo ang mag-
pangamuyo pirme (tan- awa sa D&C 10:5; Alma 34:19–29).

Ang ikaduha nga butang amo ang magpadayon sa 
pagtinguha nga tumanon ang mga kasuguan—ano pa man 
ang pagpamatok, ang mga tentasyon, ukon ang kagamo sa 
palibot naton (tan- awa sa Mosias 4:30).

Ang ikatatlo nga importante nga butang nga himuon 
amo ang mag- alagad sa Ginuo (tan- awa sa D&C 4:2; 20:31).

Sa pag- alagad sa Manunudlo, makilala naton kag mahi-
gugma Sia. Kon magpadayon kita sa pagpangamuyo kag 
sa tampad nga pag- alagad, amat- amat naton nga makita 
ang kamot sang Manluluwas kag ang impluwensya sang 
Balaan nga Espiritu sa aton kabuhi. Madamo sa aton ang 
nakahatag sang amo nga pag- alagad sa isa ka tion kag 
nakabatyag sinang pagpakig- upod. Kon panumdumon 
ninyo inang tion, madumduman ninyo nga may mga 
pagbag- o sa inyo. Ang tentasyon nga maghimo sang kala-
inan dawsa nagbuhin. Ang kaluyag nga maghimo sang 
maayo nagdugang. Inang mga nakakilala kag nagapa-
langga gid sa imo ayhan nakasiling: “Nangin mas maayo 
kag mas pasensyoso ka karon. Daw indi na ikaw ang 
tawo nga nakilala ko sang una.”

Indi ka na pareho sang una. Nabag- o ka paagi sa 
Pagpasag- uli ni Jesucristo tungod nagsalig ka sa Iya sa 
tion sang imo pagtilaw.

Ginapromisa ko sa inyo nga ang Ginuo magabulig sa 
inyo sa inyo mga pagtilaw kon pangitaon kag alagaran 
ninyo Sia kag ang inyo mga kalag mas mapaayo sa pag-
himo ninyo sini. Ginahangkat ko kamo sa pagsalig sa Iya 
sa tanan sang inyo mga pagtilaw.

Nakahibalo ako nga ang Dios nga Amay buhi kag 
ginapamatian kag ginasabat Niya ang tagsa naton ka 
pangamuyo. Nakahibao ako nga ang Iya Anak nga si 
Jesucristo, nagbayad sang bili sang tanan naton nga mga 
sala kag luyag Niya nga magkari kita sa Iya. Nakahibalo 
ako nga ang Amay kag ang Anak nagabantay sa aton kag 
naghanda sang alagyan agud kita makabatas sing maayo 
kag makapauli sa liwat.

TANDA
1. Autobiography of Parley P. Pratt, ed. Parley P. Pratt Jr. (1979), 120.

PAGTUDLO GIKAN SA SINING MENSAHE

Tanan kita may mga hangkat nga nagatilaw sang 
aton pagtuo kag ikasarang sa pagbatas. Huna- hunaa 
ang mga panginahanglan kag mga hangkat sang inyo 
mga ginatudloan. Antes magbisita, mahimo kamo mag-
pangamuyo para sa giya agud mahibaloan kon paano 
sila mas mabuligan nga magbatas sing maayo. Mahi-
mo ninyo binagbinagon nga hambalan ang alangay 
mga prinsipyo kag mga balaan nga mga kasulatan nga 
ginsambit ni President Eyring lakip na ang pangamuyo, 
pag- alagad, kag pagtuman sang mga kasuguan. Mahi-
mo man ninyo ipaambit ang inyo personal nga mga 
ekperiyensya kon paano kamo nabugayan sa mga paagi 
nga nagbulig sa inyo nga makabatas sing maayo.

LAMHARON
Sang ang Akon Abyan Napatay
Ni Samantha Linton

Sang sa ikatatlo nga tuig ako sa akon pag- eskwela 
sa high school, ang akon abyan nakaangkon sang 

aneurysm (paglupok sang ugat) sa utok kag napatay 
pagkadason nga adlaw. Bisan pa nga miyembro ako 
sang Simbahan, ginbudlayan ako sa gihapon. Natudlo-
an ako sa bilog ko nga kabuhi nga makadangop ako sa 
Amay nga Langitnon kag sa Manluluwas para sa bisan 
ano, pero wala pa gid ako nakaagi sang pareho sini 
halin sang una.

Naghibi ako sing inoras, nga nagahimud- os nga 
masalapoan ang—bisan ano lang—nga makahatag sa 
akon sang katawhayan. Sang gab- i pagkatapos sang 
iya pagtaliwan, nagdangop ako sa hymnbook. Sa akon 
pagtuki sang mga pamihak, nabukaran ko ang “Abide 
with Me; ’Tis Eventide,” (Hymns, no. 165). Ang ika- tatlo 
nga berso nagkuha gid sang akon igtalupangod:

Updi ako; sa pagsirum,
Ang gab- i masubo
Kon indi ka makaupod,
o masanagan mo.
Nahadlok ‘ko ang kadulom,
Sa akon magpuyo.
O Ginuo, updi ko
Sini nga pagsirum.

Ini nga berso nagpuno sa akon sang tuman nga 
katawhay. Nahibaloan ko sadto mismo nga indi lamang 
ako pag- updan sang Manluluwas sadto nga gab- i kundi 
nga nakahibalo man Sia sang akon ginabatyag. Nakahi-
balo ako nga ang pagpalangga nga akon nabatyagan 
paagi sa himno wala lang nagbulig sa akon nga malam-
puwasan ato nga gab- i kundi nga nagbulig man sa 
akon nga malampuwasan ang iban pa nga mga pagti-
law nga akon naagyan.
Ang tagsulat nagaistar sa Utah, Estados Unidos sang 

Amerika.

Mahimo ninyo i- download and “Abide with Me; ’Tis 
Eventide,” sa lds .org/ go/ 7176.

“Natigayon ni Jesus and himpit 
nga pag- isa sa Amay paagi sa 

pagpaidalom sang Iya Kaugalingon, 
alangay sa lawas kag espiritu, sa 
pagbuot sang Amay,” panudlo ni 
Elder D. Todd Christofferson sang 
Korum sang Napulo’g Duha ka mga 
Apostoles.

“. . . Sa pagkamatuod indi kita 
mangin isa sa Dios kag kay Cristo 
tubtob nga mahimo naton ang Ila 
pagbuot kag kaayuhan nga aton 
pinakadaku nga handum. Inang pag-
pakaubos indi matigayon sa isa lang 
ka adlaw, kundi nga paagi sa Balaan 
nga Espiritu, ang Ginuo magautitid 
sa pagtudlo sa aton kon handa kita 
hasta nga, sa pagligad sang pana-
hon, mahimo masiling sing pat- od 
nga yara Sia sa aton pareho nga ang 
Amay yara sa Iya.” 1

Si Linda K. Burton, Pangkabilugan 
nga Pangulo sang Relief Society, nag-
panudlo kon paano hikuton ining 
pag- isa: “Ang paghimo kag pagtu-
man sang aton mga kasugtanan isa 
ka pagpahayag sang aton saad nga 
mangin pareho sa Manluluwas. Ang 
nagakadapat amo ang maghimulat 

Agud nga Mag- isa Sila

nga maangkon ang panan- awon 
nga ginapabutyag sang mga pulong 
sang paborito nga himno: ‘Makadto 
ako kon diin luyag mo nga mag-
kadto ako. . . . Ihambal ko kon ano 
ang luyag mo nga ihambal ko. . . . 
Mangin amo ako kon ano ang luyag 
mo nga mangin amo ako.’” 2

Si Elder Christofferson nagpa-
hanumdum man sa aton nga “sa 
aton pagtinguha sa kada adlaw 
kag kada semana nga sundon ang 
banas ni Cristo, ang aton espiritu 
nagapahayag sang iya pagkahalang-
don, ang away sa aton kaugalingon 
nagatahaw, kag ang mga tentasyon 
nagauntat sa pagtublag.” 3

Si Neill F. Marriot, Ikaduhang 
Manuglaygay sa Pangkabilugan nga 
Pangulohan sang Young Women, 
naghatag sang iya panaksihon parte 
sa mga bugay sang paghimakas 
nga ipabagay ang aton pagbuot 
sa pagbuot sang Dios: “Naghimu-
lat ako nga dulaon ang tawhanon 
nga handum nga ang mga butang 
mangin suno sa akon pamaagi, 
sang ulihi akon nahangpan nga ang 
akon pamaagi tuman gid kakulang, 

limitado, kag kubos sangsa paagi 
ni Jesucristo. ‘Ang pamaagi sang 
[aton Amay nga Langitnon] amo ang 
banas nga nagapadulong sa kali-
payan sa sining kabuhi kag kabuhi 
nga wala’y katapusan sa kalibutan 
nga magaabot.’” 4 Magtinguha kita 
sing mapainubuson nga mag- isa sa 
aton Langitnon nga Amay kag sa Iya 
Anak nga si Jesucristo.

Dugang nga Balaan nga mga 
Kasulatan kag Impormasyon
Juan 17:20- 21; Mga Taga- Efeso 4:13; 
Doctrine and Covenants 38:27; 
reliefsociety .lds .org

Tun- i sing mainampuon ining materyal kag magpangamuyo agud mahibaloan kon 
ano ang ipaambit. Paano bala ang paghangop sang katuyuan sang Relief Society 
nagahanda sa mga anak nga babayi sang Dios para sa mga bugay sang kabuhi nga 
wala’y katapusan?

Binagbinaga Ini
Paano ang pagtuman sang 
pagbuot sang Dios nagabulig sa 
aton nga mangin pareho sa Iya?

Pagtuo, Pamilya, Bulig


